
RELATORIU  

VIZITA FISKALIZASAUN IHA MUNISÍPIU MANATUTO 

 

I. Introdusaun  

 1.1. Enkuadramentu Legal  

Komisaun Ekonomia no Dezenvolvimentu, Parlamentu Nasional hala´o vizita fiskalizasaun 

bazeia ba art
o
. 92

0
, art

o
. 95

0
, n.

o
 3 alínea e), kombinadu ho art

o
. 145

0
 n.

o
 3) husi Konstituisaun RDTL, 

no mos bazeia ba art
o
. 35

0
 alínea c), kominadu ho art

o
. 79

0
 alínea f) husi Rejimentu Parlamentu 

Nasional.  

Vizita ne´e bazeia ba planu atividade ba tinan 2019 ne´ebe koalia kona-ba vizita lokal no mos 

bazeia ba deliberasaun ne´ebe Komisaun foti iha loron 27 Marsu 2019 no iha loron ne´e kedas 

Komisaun hato´o pedidu autorizasaun ba Nai Prezidente Parlamentu Nasional no tuir mai hetan 

despachu husi Nai Prezidente Parlamentu Nasional iha loron 28 Marsu 2019. 

Haktuir ba despachu referee, iha loron 10-13 Abril 2019, komisaun realiza vizita fiskalizasaun ba  

Munisipiu Manatuto ho objetivo atu hare no rona diretamente rezultadu husi implementasaun projetu 

iha Munisipiu refere.  

1.2. Area Fiskalizasaun   

Delegasaun halo fiskalizasaun ba area ne´ebe kabe ba kompetensia Komisaun Ekonomia no 

Dezenvolvimentu nian, hanesan: MAP, SEFOPE, MTCI, Ambiente no Kooperativa, maibe  Komisaun 

sei ba vizita área sira ne´ebe identifika ona hanesan tuir mai ne’e:  

Vizita irigasaun Kairui, Vizita irigasaun Laleia, Vizita irigasaun Domi-Manatuto Vila, Vizita 

indústria Masin Manatuto, Vizita Fatin Desastre Naturais iha Manatuto Vila, Vizita Natar no Torre 

Eletricidade ne´ebe ameacado ona husi Mota Laclo no Mota Sumasi iha Manatuto Vila, Vizita Natar 

fatin sira ne´ebe abandonadu iha Kilela-Manatuto Vila, Vizita Merkadu Municipal Manatuto no Vizita 

Sentru Indústria Marmer iha Behau.  

1.3. Métodu Fiskalizasaun  

Métodu ne´ebe Komisaun uza iha fiskalizasaun  mak liu husi reuniaun ho lideransa lokal. Depois 

reuniaun membru Komisaun ba terenu hodi halo observasaun direta ba konstrusaun no mos koalia 

direta ho populasaun sira. Depois observasaun Komisaun reuniaun hodi halo avaliasaun ba dadus 

ne´ebe iha molok aprova. Ita bele komprende métodu hirak ne’e hanesan tuir mai ne’e:   

1. Enkontru 

Delegasaun hasoru malu ho Prezidenete Munisipiu Manatuto, Diretor Agrikultura no Peskas 

reprezentante SEFOPE, Fokal Poin Ambiente, Ko´odenador Turismu no Jestaun Merkadu.  

2. Observasaun direta 

Hare projetu fiziku, koalia ho agrikultor sira no rona komunidade nia lamentasoens.  

3. Análiza  

Cross check dadus ne´ebe hetan husi vizita, liga ba ezekusaun Orsamentu no dadus ne´ebe mai 

husi Governu, hodi hatene kona ba efisiensia no efikasia ezekusaun orsamentu, atu hatene kona ba 

balansu entre despezas no benefisiariu sira, no atu sukat meta polítika kona ba retornu ekonómiku.  

     1.4. Objetivu Vizita  

Objetivu husi vizita fiskalizasaun ne´e:  

1. Atu hare efisiensia no efikasia iha ezekusaun Orsamentu Jeral Estadu bazeia ba kumprimentu lei 

no kualidade obra;  

2. Rejista no identifika problema ne´ebe iha, relasiona ho ezekusaun Orsamentu (balansu ba 

benefisiariu sira no osan ne´ebe gasta);  

3. Atu hare diretamente prosesu no progressu konstrusaun husi projetu no polítika implementasaun 

projetu.   

1.5. Delegasaun  

      Delegasaun Komisaun D ne´ebe hola parte iha vizita fiskalizasaun ne´e kompostu husi deputadus, 

teknikus no motoristas hanesan tuir mai:  

1. Deputadu Alexandrino C. da Cruz Xefe delegasaun 

2. Deputada Regina Freitas  Membru 

3. Tekniku no Motoristas 

II. Rezultadu Enkontru  

2.1. Informasaun husi Administrasaun 

Antes dezloka ba terenu Komisaun halo uluk reuniaun ho Prezidente Munisípiu Manatuto 

no kometiva hodi obter informasaun jeral kona ba implementasaun projetu ne´ebé realiza iha 

Munisipiu Manatuto, liu-liu projetu sira ne´ebé kabe ba kompetensia Komisaun D no 

informasaun importante seluk. 

Sorumutu entre delegasaun Komisaun D no loke ho liafuan bem vindu husi Prezidente 

Munisípiu, Senhor Fernando Sousa iha intrudusaun haktuir katak Parlamentu Nasional, liu husi 

Komisaun D iha kna´ar ida mak atu halo fiskalizasaun ba atividade saída deit mak implementa 

iha terenu liga ho Orsamentu Jeral Estadu ne´ebe mak kada tinan Parlamentu Nasional aprova 

hodi aloka mai iha munisípiu. Prezidente Munisípiu mos fo sai kona ba diresaun sira ne´ebe mak 

ohin marka prezensa iha reuniaun ho Komisaun D mak hanesan Diretor Agrikultura no Peskas, 

Senhor Tomas Francisco P. Ximenes, reprezentante SEFOPE, Senhor Jacinto R. M. Alves, 

Ko´ordenador Turismu no Jestaun Merkadu, Senhor Ernesto Matos Soares no Fokal Poin 

Ambiente, Senhor Duarte da Costa. 

Tuir mai Deputadu Alexandrino C. da Cruz, nudar xefe delegasaun, sita kona ba objetivu 

vizita fiskalizasaun iha Munisípiu Manatuto, ne´ebé mak atu rona no hare diretamente prosesu no 

rezultadu implementasaun husi Orsamentu Jeral Estadu ne´ebé Parlamentu Nasional aprova kada 

tinan, liu-liu nia benefisiu ba komunidade em jeral, alen de ne´e mos Komisaun hakarak rona 

problemas ou desafios saida mak kada diresaun sira enfrenta durante ne´e, atu nune´e Komisaun 

bele kanaliza ba iha ministériu kompetente hodi bele konsidera no tau atensaun. 

Hafoin tuir mai, Prezidente Munisípiu fo tempu ba iha diresaun municipal hodi relata 

atividade sira ne´ebe mak kada diresaun hala´o iha Munisípiu Manatuto, nune´e mos difikudade 

saída mak enfrenta hanesan tuir mai: 

2.1.1. Diresaun Agrikultura no Peskas 

Diretor Agrikultura no Peskas fo sai katak asuntu ne´ebe mak sai preokupasaun ba ita 

hotu mak hanesan: 

 Irigasaun ne´ebé registadu iha Munisípiu Manatuto kompostu husi irigasaun Kairui, 

irigasaun Laleia, irigasaun Laclo, irigasaun Natarbora, irigasaun Domi no irigasaun 

Sumasi iha Manatuto Vila. Irigasaun hirak ne´e nia kondisaun em jeral kuaze hanesan ma 

irigasaun at no kanu matan (intake) ne´ebe loke no taka be´e ba kanal irigasaun nakonu 

ho segimentasaun hodi halo be´e halai ba natar menus, no irigasaun Laleia kuaze 20 

hektares mak abandonadu tanba impaktu husi rehabilitasaun estrada hodi taka metin tiha 

kanal irigasaun ne´ebe mak fornese be´e ba natar.  

Kondisaun irigasaun hirak refere, diresaun munisipal hato´o ona pedidu ba nasional, 

maibe to´o agora ladauk iha resposta, no diresaun husu ba nasional atu  fasilita deit 

equipamentos pezados ``escavator`` hodi atende urjentemente ba normalizasaun kanal 

irigasaun sira ne´ebe nakonu ho segimentasaun hodi nune´e be´e bele halai ba natar ho 

diak, tanba natar balun hare´e moris ona no balun foin mak komesa kuda hare´e, maibe 

be´e menus. 

 Tratores ne´ebe alokadu iha Munisípiu Manatuto hamutuk 28 tratores. Husi total ne´e 16 

tratores mak destaka iha Natarbora no 12 tratores iha Manatuto Villa. Kona ba kondisaun 

tratores, iha Natarbora  iha tratores 7 mak a´at no tratores 9 mak diak maibe nia assosres 

sira a´at hotu no iha Manatuto tratores 6 mak diak, a´at naton tratores 2 no a´at todan 

tratores 4. 

 Fini ne´ebe distribui husi nasional ba iha Munisípiu Manatuto hanesan fini hare´e 

tonelada 2 no fini batar tonelada 2. Husi fini hirak ne´e distribui ona ba agrikutores sira 

maibe la to´o. Distribuisaun fini husi nasional mai munisípiu dala ruma la tuir tempu no 

tempu kuda nian liu tiha ona foin mak haruka mai.   

 Área kultivu iha Munisípiu Manatuto ho total 12,064 hektares ne´ebe utiliza deit 1200 

hektares no 1187.936 hetares mak abandonadu (tanba sa?). Husi total 1200 ne´e utiliza ba 

natar 1100 hektares no ba batar 100 hektares.  

 Total estensionista nebe Munisípiu Manatuto presiza 31, maibe nebe agora iha hamutuk 

20. Husi 20 estensionista, 4 mate no nain 1 moras mental no hela deit 15 estensionistas 

nebe koloka ba 31 sukus.   

 Orsamentu ba demostrasaun (demplot) $200 dolares amerikanu, orsamentu manutensaun 

ba tratores kada tinan aloka $2.000 dolares amerikanu, no mos orsamentu manutensaun 

ba irigasaun sira kada tinan aloka $2.500 dolares amerikanu, maibe tinan rua ona 2018 no 

2019 paradu. 

 Mina ba tratores aloka deit iha epoka dahuluk iha tinan ikus 2018 nian maibe tama ba iha 

tinan 2019 to’o agora mina la iha, nune mos aimoruk kontra pesti ba hare’e to’o agora 

seidauk distribui ba munisípu, maibe hare’e agrikultor sira komesa kuda no balun hahu 

moris ona. 

 Tuir planu Ministeriu Agrikultura no Peskas sei realiza programa sensus agrikula iha 

territoriu tomak, maibe programa ida ne’e seidauk realiza no munisípiu sira hein hela 

bainhira mak desijaun husi nasional atu realiza hanesan Munisípiu Manatuto. Diretor 

MAP Munisípiu Manatuto sujere bainhira nasional atu halo rekrutamentu ba pessoal sira 

ne’ebe atu implementa programa ida ne’e tenki involve diretor MAP munisípiu sira iha 

prosesu ida ne’e  hodi indika pessoal sira ne’ebe iha experiencia duni ba iha area refere.   

2.1.2. Diresaun SEFOPE 

Representante SEFOPE Munisípiu Manatuto informa katak: 

 Sentru formasaun ne´ebe existe iha Munisípiu Manatuto hamutuk 2 mak hanesan 

sentru formasaun STVJ no Santa Isabel. Sentru formasaun STVJ área formasaun mak 

Informática no Hospitalidade no sentru formasaun Santa Isabel área formasaun mak 

Administrsaun;   

 Joven sira ne´ebe registradu atu ba servisu iha Australia iha tinan ne´e hamutuk 1264 

ne´ebe kompostu husi mane 977 no feto 287 no resultadu final seidauk fo sai, tanba 

hein hela desijaun husi nasional; 

 Joven ne´ebe ba servisu tiha ona iha Australia iha tinan 2017 hamutuk ema nain 14, 

servisu iha área hortikultura no ba servisu iha Coreia iha tinan 2012 to´o 2017 

hamutuk ema nain 150; 

 Halo mos registu ba joven sira ne´ebe buka servisu iha tinan 2019 hamutuk ema nain 

49; 

 Simu mos proposta husi grupu sira ne´ebe hakarak hetan apoiu material no financeira 

ba sira nia atividade oi-oin hanesan hortikultura, peskas no seluk tan, no proposta 

hirak ne´e haruka hotu ba  nasional hodi deside;   

 Resolve mos kazu disputa laboral husi empresa sira. 

Alen de relata atividade ne´ebe mak hala´o hanesan temi ona iha leten, tuir mai 

representante SEFOPE relata mos preokupasaun balun hanesan tuir mai:    

 SEFOPE munisípiu mos la iha edeficio próprio no agora utiliza hela edeficio MAP 

nian hodi hala´o servisu;  

 Equipamentos hanesan komputador iha 4 maibe 2 a´at, no mos menus mobilhiarios 

hanesan meja no kadeiras; 

 Maquina emprime/halo kartaun evindencia ba joven sira ne´ebe buka servisu avaria, 

dificulta servisu.   

2.1.3. Diresaun Turismu no Jestaun Merkadu 

Responsavel ba area Turismu no Jestaun Merkadu informa katak bazeia ba decreto lei n
o
. 

3/2016 ne’ebe mak hamosu diresaun foun ida hirarquiamente tutela ba Prezidente Munisipiu 

mak “Servisu Municipal Turismu no Jestaun Merkadu”, ne’ebe iha deit pessoal nain rua, 

koordenador ida no staf nain ida. Servisu ne’ebe hala’o akumula hotu servisu Comércio, 

Indústria no Kooperativa nian tanba reprezentante ba area hirak ne’e seidauk iha.  

Tuir informasaun ne’ebe hato’o katak grupus indústrias ki’ik ne’ebe existe iha Munisípiu 

Manatuto hamutuk 38 grupus. Husi total ne’e, grupos 14 mak atividade sei lao no 24 grupus 

mak paradu/la lao. Iha mos  grupus kooperativas hamutuk 6 ho atividade mak União Credito. 

Grupus sira ne’e hetan apoiu husi Ministeriu Comercio Indústria iha governu anterior hahu 

husi tinan 2009 to’o 2015, liu husi fundu Subensaun Públika.    

Merkadu ne’ebe existe iha Munisípiu Manatuto hamutuk 6, mai husi merkadu municipal 

ida no kada postu administrativo iha merkadu ida. Alen de merkadu iha mos mini merkadu 4 

ne’ebe lokaliza iha postu administrativu Manatuto Vila 1, postu administrativu Barique 1, 

postu administrativu Laclo 1 no postu administrativu Laleia 1.     

Kondisaun em jeral ba merkadu hirak ne’e, liu-liu merkadu iha postu administrativo,  

facilidade hanesan uma/fatin ne’ebe mak negociante sira utiliza hodi fa’an sasan nia kondisaun 

ladiak, tanba fatin/uma hirak ne’e konstrui iha tempu Indonezia nian, nune mos laiha 

facilidade hanesan haris fatin, sintina no saneamentu. 

2.1.4. Diresaun Ambiente 

Fokal Poin Ambiente informa katak Diresaun Ambiente iha munisípiu Manatuto iha 

governu anterior hamrik mesak, maibe agora tuir decreto lei n
o
. 3/2016, ambiente hamutuk 

SAS (Servisu Municipal Agua, Saneamento no Ambiente). 

Fokal Poin Ambiente relata mos kona ba issu ambiental ne’ebe akontese iha Munisípiu 

Manatuto mak hanesan: 

 Kasa animal fuik sira ne’ebe protegidas hanesan rusa, meda no seluk tan hodi fa’an 

iha fatin públiku sira hanesan Kairui, Kribas no Natarbora; 

 Kasa animal fuik sira ne’e uza armas (kilat) hodi oho tan komunidade sira nia karau; 

 Ameasa husi lafaek (tata ema mate iha Manatuto Vila), fatin lafaek konstrui ona iha 

Hera, maibe seidauk rekolha lafaek; 

 Komunidade sira tesi ai arbiru hodi fa’an; 

 La iha fatin lixeira no lixu ne’ebe rekolha fakar iha fatin ne’ebe la propriadu; 

 Husik animal iha sidade laran hanesan bibi no fahi. 

Reprezentante ne’e mos relata difikuldade ne’ebe mak durante ne’e enfrenta hanesan: 

 Menus rekursus humanus, iha deit funsionariu nain 3, wainhira halo monitorizasaun 

no sosializasaun ba lei ambiental labele kobre ba suku hotu; 

 Motorizada ida deit, maibe kondisaun a’at no manutensaun sentraliza iha nasional; 

 La iha orsamentu operasional ne’ebe aloka ba munisipiu, maibe sentraliza hotu iha 

nasional; 

 Seidauk atribui kompetensia servisu ambiente nian ba munisípiu, hanesan halo 

monitarizasaun ba projetu sira direta husi nasional; 

 Funsionariu servisu tinan barak maibe la iha promosaun ba grau; 

 Deslokasaun husi munisípiu ba postu administrativu ho distancia ne’ebe do´ok, 

maibe la iha orsamentu operasional.    

  

 

 

 

 

 

Enkontru dahuluk ho Prezidente Munisípiu no representantes linhas ministeriais, iha sala Gabinete Prezidente Munisípiu 
Manatuto 

III. Rezultadu Vizita Terenu 

2.1. Vizita Irigasaun Kairui 

Tuir observasaun delegasaun Komisaun D ba iha irigasaun ne´e hatudu katak los duni 

kanal irigasaun ne´e iha parte balun la funsiona ho diak hodi fornese be´e ba natar, tanba nakonu 

ho raihenek, nune´e mos kanu matan (intake) halis ona ba iha parte los impaktu husi mota sobu. 

Parte seluk mota sobu bareira protesaun kuaze 400 metrus ne´ebe mak durante ne´e proteze kanal 

irigasaun ho natar kuaze 20 hektares, inklui proteze ba be´e mos ne´ebe mak fornese ba 

komunidade Kairui tomak.  

Tuir informasaun ne´ebe hato´o husi diretor Agrikultura no Peskas katak kuandu 

irigasaun ne´e lao diak sei fornese be´e ba natar hamutuk 170 hektares, maibe realidade agora 

dadaun fornese deit be´e ba natar hamutuk 70 hektares no restu abandonadu.  

Nune´e mos komunidade sira iha fatin refere haktuir liu tan katak, kanal irigasaun ne´e 

konstrui iha tinan 2013 no iha inisiu konstrusaun la tuir dezenhu orijional ne´ebe iha, tanba bazeia 

ba dezenhu konstrusaun ba kanu matan (intake) ho luan 9 metrus no konstrusaun ba kanal 

irigasaun ho forma trapezoidal (bentuk trapesium), maibe realidade konstrusaun kanu matan ho 

luan 4 metrus no kanal irigasaun ho forma retangular (bentuk segi empat) no luan 1 metru deit, 

nune  komunidade sira lamenta tebes wainhira sira halo normalizasaun ka suru sai segimentasaun 

iha kanal irigasaun sira la iha espasu ne´ebe diak no luan hodi bok a´an.    

Delegasaun vizita no hare intake ne´ebe loke no taka be´e ba natar a´at, iha irigasaun Kairui 

2.2. Vizita Irigasaun Laleia  

Tuir observasaun delegasaun Komisaun D ba iha fatin refere, hatudu katak kanal 

irigasaun ne´ebe mak antes ne´e fornese be´e ba natar no agora la funsiona tanba impaktu 

husi rehabilitasaun estrada hodi taka metin tiha kanal irigasaun ne´e hodi nune´e natar kuaze 

20 hektres mak abandonadu. 

 

2.3. Vizita Irigasaun Domi iha Mantuto Vila    

Tuir observasaun Komisaun D ba iha irigasaun ne´e hare katak em jeral kondisaun ba 

kanal irigasaun iha parte balun la diak ona no precisa hadia, liu-liu kanu matan (intake) ne´ebe 

loke no taka hodi be´e halai ba natar nakonu ho raihenek, nune´e be´e ba natar menus. Iha fatin 

refere, agrikultor sira husu atu atende urjentemente maquina pesado ruma hodi bele halo 

normalizasaun, atu nune´e be´e halai ba natar ho diak, tanba natar sira ne´e balun kuda tiha ona 

no balun agrikultor sira foin kuda, maibe be´e menus. Tuir dadus ne´ebe hato´o husi diretor 

Agrikultura no Peskas katak total natar ne´ebe simu be´e husi kanal irigasaun ne´e hamutuk 600 

hektares.  

Delegasaun vizita irigasaun Domi ne´ebe intake nakonu ho raihenek, iha Manatuto Vila 

2.4.  Vizita Indústria Masin Manatuto 

Tuir observasaun delegasaun Komisaun D ba iha fatin ne´e hare katak la iha ema ruma 

mak hala´o hela atividade produsaun masin no tuir informasaun ne´ebe hato´o husi Koordenador 

Turismu no Jestaun Merkadu katak atividade produsaun masin iha fatin ne´e paradu desde 2015, 

tanba iha desintendementu interna, maibe agora governu mak responsabiliza hodi hein bainhira 

mak reativa fali.     

 

 

 

 

 

Delegasaun vizita fatin industria masin, maibe paradu tiha ona, iha Manatuto Vila 

2.5.  Vizita Fatin Desastre Naturais iha Manatuto Vila 

                        Delegasaun Komisaun D ne´ebe akompanhia husi Fokal Poin Ambiente hodi ba vizita 

fatin desastre naturais ne´ebe impaktu husi mota Sumasi. Iha vizita ne´e delegasaun observa katak los 

duni iha desastre naturais ne´ebe impaktu husi udan no halo mota sobu no estraga kintal populasaun nian 

no ai-rin eletricidade nian rua mak monu halis hotu, inklui natar, no populasaun balun ne´ebe hela iha 

parte kraik husi mota sai ameasadu, tan ne´e populasaun sira husu atu atende urjentemente hodi konstrui 

bareira protesaun, atu nune´e bele proteje sira husi desatre naturais.   

 

 

 

 

 

Delegasaun vizita fatin desastre naturais impaktu husi mota Sumasi iha Manatuto Vila 

2.6. Vizita Natar no Torre Eletricidade ne´ebe ameacado husi Mota Laclo no Mota Sumasi 

iha Manatuto Vila 

Delegasaun Komisaun  D ba vizita natar no torre eletricidade ne´ebe ameacado husi mota 

Laclo no mota Sumasi iha Manatuto Vila. Iha vizita ne´e delegasaun hare katak torre eletricidade 

ne´e precisa atende urjentemente hodi konstrui bareira protesaun ruma hodi salva, tanba udan 

bo´ot halo mota ke´e kuaze hela deit 15 metrus besik ba torre hun. Alen de ne´e, iha mos natar 

lobuk ida husi parte kraik mak estraga hotu. 

Delegasaun vizita torre electricidade ne´ebe ameaçado husi Mota Laclo no Mota Sumasi, iha Manatuto Vila 

2.7.  Vizita Natar fatin ne´ebe abandonadu iha Kilela-Manatuto Vila 

Delgasaun Komisaun D kontinua ba vizita fatin ne´ebe mak uluk utiliza ba halo natar, 

maibe ikus mai la kontinua no husik abandonadu. Tuir informasaun ne´ebe hato´o husi Fokal 

Poin Ambiente katak fatin sira ne´e iha tempu okupasaun Indonezia mai to´o tempu ukun a´an sei 

uza hela ba halo natar no iha tinan 2004 mak husik abandonadu tanba be´e mak menus no atu 

reativa fali natar hirak iha futuru, precisa halo uluk konstrusaun barragem be´e. 

 

 

 

 

 

 

Delegasaun vizita natar sira ne’ebe mak abandonadu, iha Kilela Manatuto Villa 

2.8. Vizita Merkadu Municipal Manatuto 

Tuir observasaun katak área merkadu ne´e klo´ot, nune´e fatin paragem ba transporte mos 

la iha. Iha parte seluk merkadu ne´e iha facilidade suficiente maibe negociante sira la utiliza 

hanesan uma/fatin ba fa´an sasan. Maibe facilidade hanesan sintina no haris fatin ho kondisaun la 

diak, sirkulasaun be´e la lao no la laiha fatin lixeira hodi nune´e negociante sira soe lixo arbiru 

deit.      

 

 

 

 

 

Delegasaun vizita merkadu Municipal Manatuto 

2.9.  Vizita Sentru Indústria Marmer iha Behau 

Husi vizita ikus nian, delegasaun Komisaun D ba hare sentru indústria marmer iha Behau 

no dada lia ho koordenador sentru ne´e. Tuir informasaun ne´ebe hato´o katak sentru ne´e 

estabelece iha tinan 2013 no formalmente hetan inagurasaun iha tinan 2015. Sentru ne´e alen de 

halo atividade hanesan produsaun marmer, fo mos treinamentu ba joven sira. Total joven sira 

ne´ebe formandu iha primeira fase hamutuk ema nain 22 no kontinua fali iha segunda fase iha 

ema nain 12. 

Tuir observasaun katak fatuk ne´ebe mak uza hodi produs marmer no mos produs sai ba 

buat seluk hanesan mejinhas, chikra no seluk tan husi fatuk natural. Equipamentos ne´ebe uza 

hodi produs sasan hirak ne´ebe hanesan máquina kado fatuk bo´ot rua no ki´ik 10.      

Delegasaun vizita sentru indústria marmer, iha Behau   

IV. Konluzaun no Rekomendasaun   

4.1. Konkluzaun 

Iha fiskalizasaun ne´e, Komisaun hasai konluzaun hanesan tuir mai ne´e:  

1. Estensionistas ne’ebe destaka iha Munisípiu Manatuto seidauk to’o ba suku hotu, tanba 

iha deit 15 pessoas no precisa tan 16 pessoas hodi kobre ba 31 sukus; 

2. Orsamentu ne´ebe aloka kada tinan ba manutensaun tractores, manutensaun irigasaun no 

orsamentu ba demostrasaun (DEMPLOT) to’o agora seidauk aloka ba munisípu 

Manatuto; 

3. Mina ba tratores iha Munisípiu Manatuto simu deit iha primeira epoka no tama ba iha 

segunda epoka nian seidauk simu no agrikultor sira mak ense rasik mina hodi uza ba fila 

rai; 

4. Aimoruk hodi kontra pesti ba hare’e la iha, maibe hare’e komesa moris ona; 

5. Programa sensus agrikula to’o agora seidauk realiza no munisípiu sira hein hela bainhira 

mak atu realiza; 

6. Irigasaun Kairui fornese be´e ba natar menus, tanba intake a´at no kanal irigasaun nakonu 

ho segimentasaun no raihenek, hodi nune´e natar kuaze 100 hektares mak sai 

abandonadu, nune´e mos bareira protesaun ne´ebe mak durante ne´en proteje hela ba 

natar kuaze 20 hektares no be´e mos ne´ebe mak durante ne´e konsumu husi populasaun 

Kairui tomak hetan estragus impaktu husi mota sobu kuaze 400 metrus;      

7. Irigasaun Laleia kuaze 20 hektares mak abandonadu, tanba impaktu husi rehabilitasaun 

estrada hodi taka metin tiha kanal irigasaun ne´ebe mak fornese be´e ba natar; 

8. Irigasaun Domi ne´ebe lokaliza iha Manatuto Vila, parte intake no kanal irigasaun 

nakonu ho segimentasan no raihenek; 

9. Natar lobuk ida iha Kilela-Manatuto Vila abandonadu desde 2004, tanba impaktu husi 

be´e mak menus; 

10. Natar lobuk ida, ai-rin electricidade rua no torre eletricidade ida ne´ebe lokaliza iha 

Manatuto Vila hetan amaecado husi mota Laclo no mota Sumasi; 

11. Komunidade sira kontinua kasa animal fuik sira ne’ebe protigidas no uza ho armas 

hanesan kilat; 

12. La iha fatin lixeira (TPA) nune’e lixu sira ne’ebe rekolha lori ba fakar iha fatin ne’ebe la 

apropriadu; 

13. Komunidade sira kontinua tesi ai arbiru hodi fa’an; 

14. Komunidade sira seidauk konsiente hodi sulan animal iha luhan, maibe husik iha sidade 

laran hodi hafoer sidade hanesan bibi no fahi; 

15. Grupos indústrias ki’ik ne’ebe hetan apoiu orsamentu husi fundu subensaun públika liu 

husi MCIA iha tinan 2009 to’o 2015 hamutuk 38 grupos, maibe 14 grupos mak sei lao no 

24 grupos mak paradu hela; 

16. Merkadu sira ne’ebe existe iha postu administrativu sira maioria kondisaun la diak 

hanesan uma/fatin ne’ebe negociante sira fa’an sasan, facilidade hanesan haris fatin, 

sintina no saneamentu balun inkondisaun no balun la iha; 

17. Indústria masin iha Manatuto paradu hela desde 2015, tanba iha desintendementu interna 

husi empresa ne´ebe mak altura neba produs hela masin; 

18. Merkadu Municipal Manatuto kondisaun em jeral hanesan uma/fatin hodi fa´an sasan 

negociante sira la utiliza tanba baki a´as liu, la iha fatin ba paragem, la iha fatin lixeira, 

no facilidade hanesan haris fatin no sintina kondisaun la diak ona; 

19. Atividade husi sentru indústria marmer iha Behau lao hela no konsege fo formasaun ba 

joven sira iha primeira fase ho total 22 pessoas ne´ebe mak hetan sertifikadu no kontinua 

fali iha segunda fase ba 12 pessoas; 

20. Edeficio próprio ba diresaun SEFOPE Munisipiu Manatuto seidauk iha no agora dadaun 

funcionário sira utiliza hela edeficio diresaun Agrikultura nian hodi hala´o servisu; 

21. Maquina emprime/halo kartaun evidencia ba joven sira ne´ebe buka formasaun a´at tinan 

rua ona no tinan ne´e joven sira ba halo iha Munisípiu Baucau, maibe sira la menta tebes 

tanba gasta tempu no osan ba transporte;     

22. Menus rekursus humanus iha diresaun sira hanesan SEFOPE, Ambiente, Turismu, 

Comércio, Indústria no Kooperativa;   

23. Transportes limitadu ba iha kada diresaun sira no transportes ne’ebe iha hanesan 

motorizadas kondisaun la diak ona; 

24. Funsionarios ne’ebe servisu tinan barak ona, maibe la iha promosaun ba grau. 

 

4.2.  Rekomendasaun 

Komisaun hato´o nia rekomendasaun hanesan tuir mai ne´e: 

Ministeriu Agrikultura no Peskas 

1. Rekomenda Ministeriu atu tau iha planu ba rekrutamentu pessoal estensionistas hodi bele 

kobre ba iha suku hotu; 

2. Rekomenda Ministeriu atu aumenta tan orsamentu ba manutensaun tratores, manutensaun 

irigasaun no orsamentu ba demostrasaun (DEMPLOT) no husu atu prosesa lalais hodi 

nune’e fasilita servisu iha terenu lao diak liu tan; 

3. Rekomenda ba Ministériu atu procesa lalais mina ba tratores hodi haruka ba munisípiu 

sira tuir tempu lolos; 

4. Rekomenda Ministériu atu sosa no distribui ona aimoruk ba kontra pesti ba hare’e, tanba 

hare’e komesa moris ona; 

5. Rekomenda Ministériu atu implementa ona programa sensus agrikula ba iha munisípiu 

sira no atu halo rekrutamentu ba pessoal sira ne’ebe sei implementa programa ida ne´e 

tenki involve diretor MAP munisípiu sira iha prosesu ida ne’e atu nune’e bele lori 

resultadu ne’ebe mak lolos no justu;   

6. Rekomenda Ministériu atu fasilita equipamentus pezadus “Escavator” hodi normaliza 

sistema irigasaun no kontrola segimentasaun no raihenek ne’ebé nakonu iha kanal 

irigasaun Kairui no irigasaun Domi; 

7.  Rekomenda Ministériu atu loke fali kanal irigasaun foun hodi fornese be´e ba 

natar ne´ebe mak durante ne´e abandonadu iha irigasaun Laleia, tanba kanal 

irigasaun ida antes ne´e taka metin tiha husi projetu rehabilitasaun estrada; 

8.  Rekomenda ba Ministériu ba futuru konstrui barragem ba be´e hodi nune´e bele 

reativa fila fali natar lobuk ida ne´ebe mak abandonadu desde 2004 to´o mai 

agora, iha Kilela-Manatuto Vila; 

Ministeriu Turismu, Komersiu no Indústria  

9. Rekomenda ba Ministeriu atu kontinua akompanhia no monitoriza nafatin ba grupos 

indústrias ne’ebe atividade sei lao hela; 

10. Rekomenda ba Ministeriu atu hadia merkadu sira ne’ebe lokaliza iha postu administrativu 

sira iha territoriu tomak, tanba iha balun kondisaun a´at liu hanesan fatin/uma negocisntes 

sira fa’an sasan, facilidade hanesan sintina, haris fatin, saneamentu no seluk tan 

inkondisaun no iha balun la iha;              

11.  Rekomenda ba Ministeriu atu loke fila fali indústria masin iha Manatuto, ne´ebe 

mak durante ne´e paradu hela; 

12.  Rekomenda ba Ministeriu atu hadia kondisaun merkadu municipal Manatuto 

hanesan fatin fa´an sasan la diak, konstrui fatin lixeira no hadia haris fatin no 

sintina ne´ebe mak kondisaun la diak ona; 

13. Rekomenda ba Ministeriu atu tau atensaun nafatin ba sentru indústria marmer iha 

Behau hodi nune´e atividade sentru ne´e bele lao nafatin;    

Sekretariu Estadu Ambiente 

14. Rekomenda ba Sekretariu Estadu atu kordena ho instituisaun relevantes hodi kontrola ho 

rigor ba sidadaun sira ne’ebe kasa animal fuik ne’ebe protegidas no uza ho armas hanesan 

kilat; 

15. Rekomenda ba Sekretariu Estadu atu konstrui fatin lixeira (TPA) iha munisípiu sira hodi 

nune’e lixu labele soe abribiru deit ba iha fatin públiku sira; 

16. Rekomenda atu buka ona alternativa seluk ba ai sunu hodi nune’e bele redus ona ema tesi 

ai; 

17. Rekomenda ba Sekretariu Estadu atu kontinua reforsa liu tan regra ne’ebe iha ona kona 

ba kontrolu animal sira ne’ebe husik arbiru iha sidade laran; 

18. Rekomenda ba Sekretariu Estadu atu koordena malu ho miniteriu relevantes hodi 

konstrui bareira protesaun hodi salva, ai-rin electricidade rua, tore electricidade 

ida no natar lubuk ida ne´ebe mak hetan ameaçado husi mota Laclo no mota 

Sumasi iha Manatuto Vila;   

Sekretariu Estadu Formasaun Profissional no Emprego 

19. Rekomenda ba Sekretariu Estadu atu halo reparasaun/sosa foun maquina ba 

emprime/halo kartaun evidencia ba joven sira ne´ebe buka formasaun;   

20. Rekomenda ba Ministeriu ba oin atu konstrui edeficio ba diresaun SEFOPE 

Munisípiu Manatuto; 

Ministeriu Turismu, Komersiu i Industria, Sekretariu Estadu Formasaun 

Profissional i Emprego, Sekretariu Estadu Ambiente no Sekretariu Estadu 

Dezenvolvimentu Ko’operativa 

21. Rekomenda ba Ministeriu no Sekretariu Estadu atu aumenta tan pessoal ba diresaun sira 

ne’ebe reprezenta nasional iha munisípiu hanesan iha Munisipiu Manatuto pessoal sei 

menus, nune’e mos motorizadas ne’ebe diresaun sira ne’e simu iha balun a´at ona; 

22. Rekomenda ba Ministeriu no Sekretariu Estadu atu halo ona promosaun grau ba 

funsionariu ne’ebe servisu iha munisípiu ho durasaun tempu kliur ona. 

V. Aprovasaun  

Relatóriu ne’e, hetan ona aprovasaun liu husi reuniaun ordinariu Komisaun nian ne´ebé realiza 

iha loron quinta-feira, 2 Maiu 2019, 15h00 Oras Timor Lorosa´e, iha sala Komisaun D 

Parlamentu Nasional. Prosesu aprovasaun hetan partisipasaun husi membrus Komisaun nain 5 

ho rezultadu aprovasaun a Favor 5 Kontra 0, no Abstensaun 0. Ho nune´e relatoriu 

fiskalizasaun ba Munisípiu Manatuto aprovadu.  

VI. Lian Ikus 

Ida ne’e mak relatóriu vizita Fiskalizasaun Komisaun Ekonomia no Dezenvolvimentu iha 

Munisípiu Manatuto no husu autoridade kompetente atu konsidera relatóriu  ne’e.  

Obrigadu. 

  Prezidente Komisaun,               Relator, 

 

   Deputada Virginia Ana Belo            Deputadu Alexandrino C. da Cruz 

 


